Wéi ass et mam Wieder ?

Ass iech ewell opgefall, datt et am Franséischen am Fong kee Wuert fir ‘Wieder’ gëtt. Firwat, dat weess ech och net, mä et ass op jidfer Fall gelungen. Bei hinnen ass Wieder datselwecht wéi Zäit = temps.

Huet dir schonn iwwerluecht, datt d’Wieder muss fir déi allermeescht Gespréicher  duerhalen…vrun allem bei Leit, déi et schwéier hunn, e Gespréich ze féieren, wou eppes dran ass ? Iwwer d’Wieder kann egal wien…egal wat soen. Dat gëtt ni Buttek.

A wa mir dann emol iwwer d’Wieder an eiser Sprooch genge schwätzen…do gëtt et dach bestëmmt näischt, wat et nach net ginn ass, et vereelzt näischt, an et kënnt näischt Neies dobäi…da misst et sproochlech jo och am Lëtzebuergesche sinn a bleiwe wéi et ëmmer war.

Net onintressant ass et dofir och, d’Wieder an eiser Sprooch mat de Wieder-Ausdréck am Däitschen ze vergläichen, a firwat net och am Franséischen…vläicht kéim een dann och emol drop, datt mir do Ausdréck net brauchen, déi aus der däitschsproocheger TV hänke bleiwen. 

Kuckt emol an d’Luucht : déi ass entweder op oder zou. Mä well se op der däitscher oder deer franséischer TV-Meteo soen, et wier ‘bedeckt’ oder ‘couvert’, loosse mir eis sympathesch ‘oppen / zoue’ Luucht vergoen. Ob dat wichteg ass ? Net onbedéngt. Schued ower bestëmmt.

Wéi ass et mam Reen ? Geschwënn huet den ‘Nieselreen’ och dat ‘Gefisem(l)s’ erdréckt, datt esou léif seet, de Reen wier dënn ewéi Fuedem-Fisemen/Fiselen. De Contraire ass de ‘Schlo(e)-Reen’, wann et ‘riicht era reent / plätscht / mat Eemere fällt’ ; op däitsch oder franséisch ? ‘Bindfäden’ an ‘halebardes / à verse’. 

Wat sech am beschten ze hale schéngt, dat sinn eis Ausdréck rondrëm d’Donnerwieder ; ech ka mir schlecht virstellen, datt mir eng Kéier eppes mat ‘Gewieder’ sollen ze di kréien  (op déi eefälleg Manéier vun de sympathesche ‘GEbridder Schleck), besonnesch och, wann eis Miseler fest bei hirem flotten ‘Dimmer’ bleiwen ( och net ze vergiessen, datt d’Aussprooch uechter d’Land verschidde ka sinn : Weeder, Wiädder…); ‘et kënnt/gëtt en ellent/ fatzegt Wieder’ ass onverwiesselbar Lëtzebuergesch…mä et kann een ni wëssen, ob net engker een um Mikro erausfënnt, datt ‘e Gewieder am Unzoch’ wier. Do gëtt et dach leider näischt, wat et net gëtt, gelldir. 

Firwat déi Äisknuppen, déi am Summer an de Wéngerten esou gefaart sinn da ‘Knëppelsteng / Knappesteng’ heeschen, dat ass net sënnerlech wichteg. Mat ‘Hagel’ oder ‘grêle’ hunn si jiddefalls näischt ze dinn. Vläicht sinn do ‘Knuppen / Knippercher’ am Spill…

Wéi ass et mat der Temperatur oder mat der Loft ?  Do gëtt et eent vun eise Wierder, dat et wierklech wert ass, erhalen ze ginn : ‘schmeier’ ; eleng den Toun vum Ausdrock gëtt äis dat  Gefill vu waarm, fiicht an ongemelleg erëm. A propos ‘Loft / Wand’ explizéiert emol de Ënnerscheed…net esou einfach !

« Wat e Wieder ! », sot de Jang zum Pier … « Mä ‘t ass alt besser wéi keent. » huet dee…gelount. 

